
Миниатюраларда қатор йирик тарихий 
шахслар Мавлонои Қози, Қосимбек, Эсон 
Давлат бегим ва бошқалар тасвири мавжуд. 
Уларнинг расмлардаги тасвири асосан 
«Бобурнома»да баён этилган характерига мос 
ва хос. Шуни таъкидлаш керакки, адабий тари-
хий матнни билиш тамошабинни миниатюра 
сюжетини тушуниб олиш, рассомнинг ғоявий 
мақсади ва ижоди, унга хос хусусиятларини 
тушунишга ёрдам беради. Бу даврга оид 
миниатюраларда рассомлар халқ намоёнда-
лари, уларнинг ҳаёти ва турмушини акс этти-
ришга кетта эътибор бергани сезилиб туради.

Ҳиндистонлик рассомлар Фарғона даври 
воқеаларини тасвирлашда фақат ҳаққонийлик 
ва этнографик аниқликкагина интилмасдан, 
табиат манзаралари, турмуш лавҳалари ўз 
шахсий кузатувлари, билим ва маҳорат билан 
кўрсатишга интилганлар. Шунга қарамай, 
уларнинг бу даврга оид кўплаб асарларидаги 
шахслар, Бобурдан ташқари, тасвирида 
хилма хиллик кўзга ташланади. Уларнинг 
портретларида ўхшашлик ёки  тарихийлик 
мавжуд  дейиш қийин.    

Умуман, ҳиндистонлик рассомлар “Бобур-
нома”-адабий тарихий асарнинг Фарғона 
қисмида баён этилган мазмунни рангтасвир 
бадиий тилига муваффақиятли ағдара олган. 

Миниатюраларда асосий эътибор муаллиф 
Бобурнинг ҳаёти ва фаолияти ўрин тутади. 
«Бобурнома» ўша даврдаги бошқа тарихий 
солномаларга хос бўлган кўтаринки муболаға-
вий услубга нисбатан бўлиб ўтган воқеа – 
ҳодисаларни лўнда, тушунарли ва ифодали 
тарзда баён этиши билан ажралиб туради. 
Бобур асарининг бу хусусияти миниатюрист 
рассомлар ижодига таъсир этган дейиш 
мумкин. Ҳиндистонлик рассомлар миниатю-
раларини яратишда риоя этган асосий ғоя 
–концепцияси Бобурнинг бадиий эстетик 
тасаввурига яқин ёки деярли айнан деса 
бўлади.

Хулоса сифатида шуни айтиш керакки, 
Заҳириддин Муҳаммад Бобурнинг “Бобур-
нома” асари ҳам юртимиздаги, хусусан Фар-
ғона водийси, Мовароуннаҳрда юз берган 
воқеаларни баён этган бўлса, Ҳиндистонда 
уларга кўплаб расмлар ишланиб, китоб 
мазмунини тасвирий санъати тилига ағдарган-
лар, муаллиф дунёқарашини тарғиб, ташвиқ 
қилишга интилганлар. Асар ва унга ишланган 
расмлар Ўзбекистон ва Ҳиндистон халқлари 
маданий алоқалари ноёб обидасидир. 

